
(սեղմագիր)
Հարգելի գործընկերներ, 

Այսօր ամփոփելու ենք անցած տարվա` 2021 թվականի ընթացքում ՀՀ Արմավիրի մարզպետի աշխատակազմի կատարած աշխատանքների արդյունքները, վերլուծելու արվածը և նախանշելու ծառացած հիմնախնդիրների վճռման ուղիները։ Մենք թերևս հիմքեր ունենք արձանագրելու, որ ՀՀ Արմավիրի մարզպետարանի կառուցվածքային ստորաբաժանումները, ղեկավարվելով ՀՀ օրենսդրությամբ և իրականացնելով «Տարածքային կառավարման մասին» ՀՀ օրենքով մարզպետին վերապահված լիազորությունները (ամենևին էլ ոչ դյուրին պայմաններում), նկատելի աշխատանքներ են կատարել իրենց գործունեության արդյունավետության բարձրացման ուղղությամբ։
Մարզպետի աշխատակազմը 2021թ․ աշխատանքային գործունեությունը սկսել է մարզի 97 համայնքների և մարզի բնակչության հիմնախնդիրներից բխող սոցիալ-տնտեսական զարգացման ծրագրի կատարումն ապահովող միջոցառումների իրականացմամբ՝ գործողության հիմքում դնելով «Տարածքային կառավարման մասին» ՀՀ օրենքի դրույթները։ 

2020թ․ ճգնաժամերը՝ կորոնավիրուսային համավարակը, դրա հետևանքով տնտեսական ճգնաժամը և Ադրբեջանի սանձազերծած 44-օրյա պատերազմի հետևանքները, ծանր հարված հասցրեցին մարզի տնտեսությանը՝ ընդհատելով տնտեսական աճի տեմպը։ Չնայած առկա մարտահրավերներին՝ 2021 թվականը տնտեսական առումով հուսադրող է եղել։ Հաշվետու ժամանակահատվածում շարունակվել են աշխատանքները մարզի զարգացման ներքոհիշյալ գերակա ուղղություններով․
Տնտեսություն

2021թ. Արմավիրի մարզի տնտեսության հիմնական հատվածների տեսակարար կշիռները (ըստ ՀՀ վիճակագրական կոմիտեի հրապարակումների) Հայաստանի Հանրապետության համապատասխան ճյուղերի ընդհանուր ծավալում կազմել են.

· արդյունաբերություն՝
4.9%
· գյուղատնտեսություն՝
22.6%
· շինարարություն՝

7.4%
· մանրածախ առևտուր՝
4.5%
   Արմավիրի մարզում համախառն արդյունաբերական արտադրանքի ծավալը (ընթացիկ գներով) 2021թ. կազմել է 117.2 մլրդ դրամ, որը կազմել է հանրապետության ցուցանիշի 4.9%-ը, 2020թ. կազմել է 119.5 մլրդ դրամ: 2020թ. համեմատ ցուցանիշը նվազել է 2.3 մլրդ. դրամով կամ 1.9%-ով:   

   Մարզի տնտեսությունում գերակշռողը գյուղատնտեսության ոլորտն է: Գյուղատնտեսական համախառն արտադրանքը 2021թ. կազմել է 211 մլրդ. դրամ, որը կազմել է հանրապետության ցուցանիշի 22.6%-ը, մարզերի ցանկում առաջատարն է, 2020թ. կազմել է 173.9 մլրդ. դրամ: 2020թ. համեմատ ցուցանիշն աճել է 37.1 մլրդ. դրամով կամ 21.3%-ով:   
  Մարզում շինարարության ծավալը 2021թ. կազմել է 34.9 մլրդ դրամ, որը կազմել է հանրապետության ցուցանիշի 7.4%-ը, 2020թ. կազմել է 18.8 մլրդ դրամ: 2020թ. համեմատ ցուցանիշն աճել է 16.1 մլրդ. դրամով կամ 85.6%-ով:
  Մարզում մանրածախ առևտրի շրջանառությունը 2021թ. կազմել է 65.1 մլրդ. դրամ, որը կազմել է հանրապետության ցուցանիշի 4.5%-ը, 2020թ. կազմել է 56.7 մլրդ. դրամ: 2020թ. համեմատ ցուցանիշն աճել է 8.4 մլրդ. դրամով կամ 14.8%-ով:   
    Պետական ֆինանսների կառավարման համակարգի ռազմավարական նպատակները հաշվետու ժամանակաշրջանում ուղղված են եղել հանրային կառավարման համակարգի լավագույն արդյունքի և հասարակությանը որակյալ հանրային ծառայությունների մատուցմանը, հանրային կյանքի բարելավմանն ուղղված ծրագրերի իրականացման համար արդյունավետ միջավայրի ստեղծմանը։ Պետական կառավարման համակարգի արդյունավետությունն ուղղակիորեն կապված է եղել հանրային միջոցների արդյունավետ ծախսման հետ։ Ծախսային քաղաքականության արդյունավետության բարձրացման տեսանկյունից հաշվետու ժամանակահատվածում մարզպետարանում ապահովվել է հանրային ֆինանսների նպատակային, խնայողաբար և արդյունավետ օգտագործումը։ «ՀՀ Արմավիրի մարզպետարանի կողմից տարածքային պետական կառավարման ապահովում»  միջոցառման շրջանակում 2021թ․ ՀՀ պետական բյուջեից ֆինանսավորվող առանձին ծրագրերի ծախսային մասով խնայվել են ֆինանսական միջոցներ։ Ընդհանուր առմամբ, ՀՀ Արմավիրի մարզպետարանի կողմից պետական բյուջե է վերադարձվել 8380.60 հազ. դրամ, որպես տնտեսված միջոց: Մարզի համայնքների սեփական եկամուտների հավաքագրումը հասցվել է 102,7%-ի նախորդ տարվա 93,9%-ի համեմատ։ 2021թ․ ընթացքում ՀՀ Արմավիրի մարզի համայնքներին պետական բյուջեից տրամադրվել է 5,696,629.4 հազ. դրամ դոտացիա։ Հաշվետու ժամանակահատվածում աջակցություն է ցուցաբերվել մարզի տեղական ինքնակառավարման մարմիններին համայնքների բյուջեների նախագծերի նախապատրաստման և բյուջետային միջոցների արդյունավետ կառավարման հարցում։
Գյուղատնտեսության, շրջակա միջավայրի պահպանության
և հողօգտագործման բնագավառներ

Գյուղատնտեսության բնագավառ։ Հաշվետվությամբ ընդգրկված ժամանակահատվածում գյուղատնտեսության ոլորտում մարզպետարանի կողմից կատարված աշխատանքներն ուղղված են եղել գյուղատնտեսության ինտենսիֆիկացմանը, արտադրողականության բարձրացմանը, ոռոգման համակարգի խնդիրների լուծմանը, ջրային ռեսուրսների արդյունավետ և խնայողաբար օգտագործմանը, պարենային անվտանգության ապահովման մակարդակի բարձրացմանը, անասնաբուժության և բուսաբուծության զարգացմանը, արդիական տեխնոլոգիաների խթանմանը, արտադրված արտադրանքի իրացմանն ու արտահանմանը և գյուղացիական տնտեսությունների եկամուտների ավելացմանը։ 

  Արմավիրի մարզի 123095.2 հա վարչական տարածքում 96968.6 հա գյուղատնտեսական նշանակության հողեր են, որից 44077.8 հա 2021թ. օգտագործվել է գյուղատնտեսական արտադրության մեջ՝ 25726.321 հա վարելահողեր, 7185.68 հա խաղողի և 11165.8 հա պտղատու այգիներ, նախորդ տարվա համեմատությամբ ավել է օգտագործվել 1239.6 հա հողատարածություն: 2021թ. Արմավիրի մարզում հիմնվել են 1040.71 հա բազմամյա տնկարքներ, որից 927.19 հա պտղատու և 113.52 հա խաղողի այգիներ: Ինտենսիվ այգիների տարածությունները մարզում կազմում են 1314.77 հա, որից խաղող 378.8 հա, ընկուզենի՝ 262.4հա, նշենի՝ 198հա, պիստակ՝ 221.7 հա, կեռասենի՝ 100.6 հա և այլն: Մարզում ջերմոցների և ջերմատների տարածությունը կազմել է 1184.12 հա, կաթիլային ոռոգվող տարածությունները՝ 3068.32 հա։ Սառնարանային տնտեսությունների կարողությունները` 5325 տոննա:

2021թ․ տեղի ունեցած կարկտահարությունները և քամիները մեծ վնաս պատճառեցին մարզի գյուղատնտեսական արտադրությանը, որի հետևանքով մարզի 13 համայնքների 795 շահառուներին պատկանող 322.17 հա հողատարածությունները վնասվեցին տարերային աղետներից 20-100%-ով: 
2021թ. ընթացքում մարզի գյուղացիական տնտեսություններից մթերող կազմակերպությունների կողմից մթերվել է 7935 տոննա պտուղ, 5268 տոննա բանջարեղեն և 86035 տոննա խաղող:  01․01․2021թ. դրությամբ մարզում հաշվառվել են 57581 գլուխ խոշոր եղջերավոր կենդանիներ։ 2021թ. ընթացքում արտադրվել է 7430 տոննա տավարի, 2949 տոննա ոչխարի, 832 տոննա խոզի, 1297 տոննա թռչնի միս, 42400 տ կաթ, 277,4 տ բուրդ և 61 միլիոն հատ ձու: Գյուղատնտեսական կենդանիների պատվաստում ծրագրի շրջանակներում իրականացվել են պլանով նախատեսված հակահամաճարակային կանխարգելիչ բոլոր միջոցառումները: Իրավիճակը մարզում բնութագրվել է կայուն: Մարզում կառուցվել է ևս 1 սպանդանոց, դրանց թիվը հասցնելով 11-ի, որից 9-ը ստացիոնար, 2-ը՝ շարժական: 

Մարզպետարանի ոռոգման համակարգերին ուղղված գործառույթները նպատակաուղղված են եղել մարզի գյուղացիական տնտեսություններին ոռոգման ջրի մատակարարման հուսալի, կայուն, մատչելի ծառայությունների ապահովմանը, ոլորտում իրականացվող բարեփոխումների զարգացմանը, պետական սեփականություն հանդիսացող ջրային համակարգերի կառավարման արդյունավետության բարձրացմանը, ջրային պաշարների արդյունավետ և խնայողաբար օգտագործմանը։ Ոռոգման ոլորտում առկա խնդիրները լուծելու և վիճակը բարելավելու նպատակով հաշվետու ժամանակահատվածում վերահսկվել և կարգավորվել են տարաբնույթ նշանակության ջրատարների, մայր ջրանցքների և ջրամղիչ կայանների մաքրման և վերականգնման աշխատանքներ: Արդյունքում, 254.18 կմ միջտնտեսային, 4705.2 կմ ներտնտեսային ցանցերը, 358 խորքային հորերը և 50 պոմպակայանները պատրաստ են եղել ջրամատակարարմանը։ 2021թ. դեկտեմբերի 31-ի դրությամբ մարզի 17932 ջրօգտագործողներին մատակարարվել է 251.55 մլն խմ ոռոգման ջուր՝ 2.767 մլրդ դրամ հասույթով, որի դիմաց գանձվել է 1.596 մլրդ դրամ կամ գանձման մակարդակը կազմել է 57.7%: Մարզում մասնավոր հողօգտագործողների կողմից 9 համայնքներում կառուցվել են 21 ջրամբարներ՝ 918.6 հազ.խմ ծավալով, որի շնորհիվ 1703.74 հա վրա իրականացվում է կաթիլային, իսկ 80.6 հա վրա անձրևացման եղանակով ոռոգում: 2021թ․ ուսումնասիրվել և գույքագրվել է մարզի տարածքով հոսող Արաքս, Մեծամոր և Քասախ գետերի, ինչպես նաև հեղեղատարների հուների մաքրման և ափապատնեշների ամրացման նպատակով իրականացվելիք աշխատանքներ, որի արդյունքները ներկայացվել են ՀՀ կառավարություն: Արդյունքում պետական բյուջեի միջոցների հաշվին վերականգնվել է Արաքս (Էջմ.) համայնքի վարչական տարածքում Արաքս գետի փլուզված ափապատնեշը, որի շինարարական արժեքը կազմել է 28.2 մլն դրամ, պետական բյուջեի միջոցների հաշվին 8 համայնքներում մաքրվել է 43.86 կմ երկարությամբ բաց դրենաժային ցանց: 

Շրջակա միջավայրի և բնական ռեսուրսների պահպանությունը, բարելավումը, վերականգնումը և ողջամիտ օգտագործումը կարևոր նախապայման է մարդու և բնության ներդաշնակ գոյակցության համար և երկրի կայուն զարգացման երաշխիքն է։ Մարզում կանաչապատ տարածքների ավելացման ուղղությամբ համապետական ծառատունկի աշխատանքների ընթացքում տնկվել են 31600 ծառեր։ Ընդհանուր առմամբ ծառատունկին մասնակցել է շուրջ 11030 մարդ։
Հողաշինություն և հողօգտագործում. 2021թ. ընթացքում հողերի օգտագործման ժամանակավոր սխեմաների հաստատման նպատակով սահմանված կարգով ՀՀ կառավարություն են ներկայացվել մարզի 23 համայնքների հողերի նպատակային նշանակության փոփոխության վերաբերյալ հողաշինական գործերը: Միջգերատեսչական հանձնաժողովի կողմից տրված եզրակացությունները համապատասխան գրություններով ներկայացվել են համայնքների ղեկավարներին՝ առաջարկելով ընդունել ավագանու համապատասխան որոշումներ և կատարել պետական գրանցումներ (ընդամենը՝ 52.54հա): ՀՀ կառավարության համապատասխան որոշմամբ և ՀՀ Արմավիրի մարզպետի կարգադրությամբ ստեղծված հանձնաժողովի կողմից մարզի թվով 37 համայնքների տրվել են եզրակացություններ` բարձրարժեք հողատեսքերը ցածրարժեք հողատեսքերի փոխադրելու վերաբերյալ (ընդամենը՝ 290.3 հա): ՀՀ տարածքային կառավարման և ենթակառուցվածքների նախարարություն է ներկայացվել մարզի 2021թ. հողային հաշվեկշիռը: Սահմանված կարգով կազմվել և ՀՀ շրջակա միջավայրի նախարարություն է ներկայացվել ՀՀ Արմավիրի մարզի ցամաքային տարածքի ծածկույթի դասակարգումը՝ առ 01․08․ 2021թ․ դրությամբ։ Ամենամսյա հսկողություն է իրականացվել համայնքների ավագանիների և համայնքի ղեկավարների կողմից՝ հողաշինական ոլորտին առնչվող խնդիրների վերաբերյալ ընդունված իրավական ակտերի նկատմամբ։
Քաղաքաշինության բնագավառ  

Քաղաքաշինությունը և, մասնավորապես շինարարության ոլորտը, մարզի տնտեսության առավել դինամիկ զարգացում արձանագրող բնագավառն է։ 

Քաղաքաշինության ոլորտում 2021թ․ ընթացքում իրականացրել են հետևյալ գործառույթները՝
· տեղական ինքնակառավարման մարմիններում, համապատասխան համայնքի վարչական տարածքում ինքնակամ և քաղաքաշինական ծրագրային փաստաթղթերին չհամապատասխանող շինարարությունների հայտնաբերում, կանխում, կասեցում, 43-ին տրվել է ցուցում ապօրինի շինությունների օրինականացման վերաբերյալ, 
· մարզի 40 համայնքներում իրականացվել է քաղաքաշինության բնագավառի իրավական հսկողություն, 
· սուբվենցիաների և առաջնահերթ լուծում պահանջող խնդիրների վերաբերյալ 83 ծրագրերի նախագծանախահաշվային փաստաթղթերի ձեռքբերման և ուսումնասիրման գործընթացի ուսումնասիրություն, 
· ցուցաբերվել է աջակցություն սուբվենցիոն ծրագրերով 46 համայնքներում իրականացված շինարարական ծրագրերի՝ օբյեկտը շահագործման ընդունող հանձնաժողովի աշխատանքներին, 26 համայնքներում շինարարական աշխատանքների գնման  մրցույթներին, 2021թ հունվար-մայիս ամիսների ընթացքում 28 համայնքների, 155 բնակելի  տների տանիքներին պատճառված վնասների փաստացի ուսումնասիրության և փոխհատուցման աշխատանքների ընթացքին:

· Ուսումնասիրվել, հաշվառվել և վերլուծվել է մարզի համայնքների ղեկավարների կողմից տրամադրված 753 շինարարության, 6 քանդման թույլտվություններ և 196 ավարտական (շահագործման) ակտեր: ՀՀ տարածքային կառավարման և ենթակառուցվածքների նախարարություն է ներկայացվել 12 հաշվետվություն:
· ՀՀ օրենսդրությամբ սահմանված կարգով կառուցապատման 96 քաղաքաշինական փաթեթ համաձայնեցվել է ՀՀ քաղաքաշինության  կոմիտեի հետ և 77 քաղաքաշինական փաթեթ՝ Արմավիրի մարզպետի հետ։
Ավտոմոբիլային տրանսպորտ։ ՀՀ Արմավիրի մարզն ունի զարգացած տրանսպորտային ցանց, մարզի բնակչության 99%-ն ապահովված է մշտական երթուղային տրանսպորտային կապով: Մարզի տարածքում ներդրվել է միասնական երթուղային ցանց, որը հնարավորություն կտա բոլոր համայնքները ապահովել տրանսպորտով, որի արդյունքում կբարձրանա ուղևորափոխադրումների ապահովման որակը և վերահսկողության մակարդակը։ Մշակվել և քարտեզագրվել են բոլոր երթուղիները, կազմվել են նոր չվացուցակներ և ուղեգծեր։ Աշխատանքներ են տարվել մարզի բոլոր բնակավայրերը կանոնավոր երթուղիներով կապելու մարզկենտրոնի, մարզի այլ խոշոր բնակավայրերի հետ։ Մարզի համայնքներից մարզկենտրոն և տարածքային կենտրոնների ուղղություններով գործում են 11 ավտոբուսային (թվով 21 ավտոբուս) և 11 միկրոավտոբուսային (թվով 25 միկրոավտոբուս) ներմարզային երթուղիներ, իսկ մարզի համայնքներից դեպի մայրաքաղաք գործում են 16 ավտոբուսային և միկրոավտոբուսային միջմարզային երթուղիներ: Մարզկենտրոնից դեպի այլ մարզեր գործում է 3 ավտոբուսային և 2 միկրոավտոբուսային երթ:

Ճանապարհաշինության բնագավառ։ Մարզի տնտեսության զարգացման և սոցիալական կյանքի բարելավման կարևոր նախադրյալներից է ճանապարհային ցանցի զարգացման միջոցով տնտեսական ներուժի ու մարդկանց կենսամակարդակի բարձրացումը։ Այդ ուղղությամբ ՀՀ կառավարությունը մարզի ամբողջ ճանապարհային ցանցի արդիականացման և որակի բարելավման ճանապարհով ձևավորել և զարգացնում է անվտանգ, ծախսարդյունավետ և էկոլոգիապես անվնաս ճանապարհային ցանց, որը կնպաստի ներպետական և միջազգային փոխադրումների աճին, կխթանի ներքին և արտաքին առևտուրը, էական ազդեցություն կունենա մարզի և համայնքների տնտեսական և սոցիալական կյանքնի կայուն զարգացման վրա՝ մարզի համայնքների բնակչության համար ապահովելով հաղորդակցությունը կենսական նշանակության օբյեկտների և մարզկենտրոնի հետ՝ նպաստելով տարածքային համաչափ զարգացմանը։

Ճանապարհաշինության և  ճանապարհային  համակարգի զարգացման ոլորտում իրականացվել են աշխատանքներ հետևյալ ուղղություններով՝ 

· տեղական նշանակության ավտոմոբիլային ճանապարհների ցանցի նորոգում, հիմնանորոգում և որակի շարունակական բարձրացում, 2021թ․ վերահսկվել են պետական միջոցներով իրականացված շուրջ 10.7կմ երկարությամբ ճանապարհների հիմնանորոգման և 7կմ վերանորոգման  աշխատանքների ընթացքը:

· իրականացվել է պետական բյուջեով հատկացված 68.8մլն դրամ մարզային նշանակության ավտոճանապարհների ձմեռային 113.6 կմ, գումարով՝ 12.079 մլն․ դրամ և ընթացիկ պահպանության 46 կմ, գումարով 56.791 մլն դրամ ընդունման աշխատանքները` համաձայն ավտոմոբիլային ճանապարհների ձմեռային, ընթացիկ պահպանության ու շահագործման աշխատանքների մակարդակի գնահատման և ընդունման մեթոդիկայի: 
Կրթություն, մշակույթ, երիտասարդություն և սպորտ
Հաշվետու ժամանակահատվածում գերակա խնդիր է եղել կրթության զարգացումը։ Մարզային մակարդակում կրթության համար առանցքային են եղել ներառական կրթական միջավայրի ստեղծումը, կրթության բովանդակության և կրթության ծրագրերի, անհրաժեշտ ենթակառուցվածքների արդիականացումը և վերազինումը, ժամանակակից տեղեկատվական տեխնոլոգիաների լայն կիրառումը ուսուցման և կառավարման համակարգում։ 
ՀՀ Արմավիրի մարզպետարանի ենթակայությամբ գործում է 111 հանրակրթական ուսումնական հաստատություն, որից հիմնական դպրոց` 19, միջնակարգ դպրոց` 92 և  նախակրթարան` 53:
2020-2021 ուսումնական տարում մարզի դպրոցների աշակերտների թիվը կազմել է՝ 35291, նախակրթարանի սաների թիվը՝ 1334, համընդհանուր ներառական կրթության կարիք ունեցող երեխաների թիվը՝ 598: Գործող նախադպրոցական ուսումնական հաստատությունների թիվը՝ 61, հաճախող երեխանների թիվը՝ 5200:

    2021թ. 11 առարկաներից միասնական քննություններին մասնակցելու  նպատակով հայտագրվել է 781 շրջանավարտ, որից մրցույթի հիմնական և լրացուցիչ փուլերով ընդունվել է  633-ը (81%): 2021թ․ հանրակրթական ուսումնական հաստատություններից ատեստավորվել է 560 ուսուցչ, 28 ուսուցիչներ մասնակցել են ուսուցիչների կամավոր ատեստավորմանը:

· Արևիկ համայնքում կառուցվում է մոդուլային տիպի մանկապարտեզ, իսկ Ֆերիկ համայնքում «12008. Նախադպրոցական այլընտրանքային ծախսաարդյունավետ մոդելների ներդրում» միջոցառման շրջանակում ստեղծվելու է դպրոցահեն նախակրթարան:

· Խոցելի երեխաների սոցիալական ներառման նպատակով Վաղարշապատի N 7 և N 12 դպրոցներում կրթության առանձնահատուկ պայմանների կարիք ունեցող երեխաների համար անհրաժեշտ պայմաններ են ստեղծվել: 
· ՀՀ պետական բյուջեի «1183 Ապահով դպրոց» ծրագրի շրջանակներում Արգինա համայնքում կառուցվում է փոքրաքանակ երեխաներով համալրվող հանրակրթական դպրոցների մոդուլային շենք:
· Նոր Արտագերսի, Ամբերդի, Արմավիրի միջնակարգ և Մեծամորի թիվ 1 հիմնական դպրոցներում մարզպետարան-համայնք-մասնավոր համագործակցությամբ իրականացվել են մարզադալիճի վերանորոգման աշխատանքներ: Ներդրված գումարի չափը կազմել է 18,762,545 ՀՀ դրամ:
· Գետաշենի միջնակարգ դպրոցում «Հայաստանի մանուկներ» բարեգործական հիմնադրամի (COAF) աջակցությամբ իրականացվել են մարզադալիճի հիմնանորոգման աշխատանքներ։
· Մեծամորի թիվ 1 հիմնական դպրոցում պետական բյուջեի միջոցներով իրականացվել են հանդիսությունների դալիճի վերանորոգման աշխատանքներ: Ներդրված գումարի չափը կազմել է 11,966,100 ՀՀ դրամ: Մեծամորի թիվ 1, Արմավիրի թիվ 9, 10 և Վաղարշապատի թիվ 1 հիմնական դպրոցներում Յունիսեֆի ֆինանսավորմամբ իրականացվել են սանհանգույցների հիմնանորոգման աշխատանքներ: 

· Ոսկեհատի միջնակարգ դպրոցում պետական բյուջեի միջոցներով իրականացվել են տանիքի մասնակի նորոգման աշխատանքներ՝ շուրջ 90քմ մակերեսով, ներդրված գումարի չափը կազմել է 3,000,000 ՀՀ դրամ: Արտաշարի միջնակարգ դպրոցում պետական բյուջեի միջոցներով իրականացվել են տանիքի հիմնանորոգման աշխատանքներ՝ շուրջ 823 քմ մակերեսով, ներդրված գումարի չափը կազմել է 24,960,000 ՀՀ դրամ: Արմավիրի միջնակարգ դպրոցում պետական բյուջեի միջոցներով իրականացվել են տանիքի վերանորոգման աշխատանքներ, ներդրված գումարի չափը կազմել է 2,000,000 ՀՀ դրամ:
· Նոր Արմավիրի և Թաիրովի միջնակարգ դպրոցներում պետական բյուջեի միջոցներով իրականացվել են ջեռուցման լոկալ համակարգի կառուցման աշխատանքներ: Ներդրված գումարի չափը կազմել է 19.800.000 ՀՀ դրամ:  Հայկաշենի և Ջրաշենի միջնակարգ դպրոցներում ջեռուցումը հեղուկ վառելիքի փոխարեն կիրականացվի էլեկտրական էներգիայի միջոցով: Ներդրված գումարի չափը կազմել է 4.500.000 ՀՀ դրամ:  Արմավիրի, Դալարիկի միջնակարգ և Վաղարշապատի թիվ 6 հիմնական դպրոցներում պետական բյուջեի միջոցներով իրականացվել են ջեռուցման լոկալ համակարգի վերանորոգման աշխատանքներ: Ներդրված գումարի չափը կազմել է  3.263.093 ՀՀ դրամ:
· Վաղարշապատի թիվ 9 և Մեծամորի թիվ 1 հիմնական դպրոցներում ՄԱԿ-ի Պարենի համաշխարհային ծրագրի շրջանակներում կառուցվել են ջերմատներ՝ 400քմ, հոսանքի ստացման արևային կայաններ:

Մշակույթի, սպորտի և երիտասարդության բնագավառ։ Մշակույթի ոլորտում մարզպետարանի գործունեությունը նպատակաուղղված է եղել մարզի սոցիալ-տնտեսական զարգացման գործընթացներում մշակույթի դերի մեծացմանը, ընդլայնմանը, մշակութային կյանքին հասարակության մասնակցության և ակտիվ հաղորդակցության ապահովմանը, արվեստի տարածման և մշակութային ժառանգության պահպանության գործում համայնքների ներգրավմանը։ Արմավիրի մարզում մշակույթի բնագավառում պետական և մարզային  միջոցառումների ծրագրերի շրջանակներում, ինչպես նաև տարբեր մշակութային, կրթական և հասարակական կազմակերպությունների հետ համագործակցությամբ կազմակերպվել են մի շարք միջոցառումներ։ 2021թ. ՀՀ պետական բյուջեով մարզպետարանին հատկացվել է շուրջ 17,765.1 հազ. դրամ՝ Արմավիրի մարզի երաժշտական և արվեստի դպրոցներում գործող ազգային, լարային և փողային նվագարանների բաժիններում սովորողների ուսուցման փոխհատուցում իրականացնելու նպատակով։
Սպորտ և երիտասարդության հարցեր. Կարևորելով մարզի բնակչության շրջանում ֆիզիկական կուլտուրայի և սպորտի զարգացումը աջակցություն է ցուցաբերվել մարզական ֆեդերացիաների գործունեությանը՝ մրցասպարեզներում մարզական նվաճումներ գրանցելու համար։
Երիտասարդության ոլորտում մարզպետարանի գործառույթները, առաջնահերթ քայլերն ու խնդիրները ուղղված են եղել երիտասարդության ներուժի բացահայտմանը, համակողմանի զարգացմանը, ինքնահաստատմանն ու ինքնադրսևորմանը։
Առողջապահության  բնագավառ

Առողջապահության ոլորտի զարգացումը հիմնական առաջնահերթություններից մեկն է։ ՀՀ կառավարության տարածքային քաղաքականությունն ուղղված է եղել մարզի ազգաբնակչության և հանրային առողջության պահպանմանն ու բարելավմանը՝ նպատակ ունենալով ապահովել ազգաբնակչության համար հասանելի, արդիական, բարձր որակի առողջապահական ծառայություններ։ 

2021թ․ ընթացքում մարզպետարանի ուշադրությունը կենտրոնացած է եղել բնակչության առողջության պահպանման ու բարելավման նպատակով իրականացվող կանխարգելիչ միջոցառումների իրագործմանը, ինչպես նաև առավել տարածված ոչ վարակիչ հիվանդությունների կանխարգելման և վաղ հայտնաբերման նպատակով գործող սքրինինգային նոր ծրագրերի շարունակական ապահովման ներդրմանը։ Մարզի համաչափ զարգացման համատեքստում ուշադրության կենտրոնում է պահվել մարզային բժշկական կազմակերպությունների արդիականացումը, մասնավորապես՝ շենքային պայմանների բարելավումը և բժշկական նորագույն սարքավորումներով հագեցումը։ Մարզում ուժեղացվել և արդիականացվել են համաճարակային իրավիճակների կառավարման և վերահսկման ինֆեկցիոն հիվանդությունների կանխարգելման և վարման գործում ներգրավված առողջապահական հաստատությունները։

Մարզի առողջապահական համակարգում գործում է 57 բուժհաստատություն, 52-ը՝ համայնքային,  5-ը՝ մարզպետա​րանի ենթակայության, համակարգում աշխատում է 424 բժիշկ, միջին բուժ​անձ​նա​​կազմի թիվը 801 է: Մեկ բժիշկը սպասարկում է 707 բնակչի։ Մեկ բնակչին պետության կողմից բուժսպասարկման համար 2021թ. նախատեսվել է 17388.8դրամ: Մարզի բուժհաստատությունների մահճակալների թիվը 389 է: 
Արմավիրի և Վաղարշապատի պոլիկլինիկաների կողմից 2021թ․ ընթացքում հետազոտության նպատակով Երևան են ուղարկվել 2389 զորակոչիկներ, որոնց համար վճարվել է 1,761,700 ՀՀ դրամ ճանապարհածախս: Մարզում շտապ օգնության 7 բրիգադաների միջոցով իրականացվել է 33815 կանչ: 

2021թ․ մարզում գրանցվել  է՝ 2081 ծնունդ, որից 1224-ը մարզի ծննդատներում, 857-ը՝ Երևանում և այլ մարզերում։ Մարզում գործող բնակչության սոցիալապես անապահով և առանձին(հատուկ) խմբերի ցանկում չընդգրկված անձանց պետության կողմից երաշխավորված անվճար կամ արտոնյալ պայմաններով բժշկական օգնություն և սպասարկում ստանալու նպատակով բժշկական կազմակերպություններ ուղեգրող հանձնաժողովի կողմից 2021թ․ մարզին հատկացված քվոտաների քանակին համապատասխան տրամադրվել են թվով՝ 63 անվճար ուղեգրեր, մարզին հատկացվել են 46 վերականգնողական բուժման ուղեգրեր՝ «Արարատ մոր և մանկան առողջարան»։
2021թ․  ՀՀ առողջապահության նախարարության «Դեղերի և բժշկական պարագաների ապահովման ազգային կենտրոն» ՊՈԱԿ-ի կողմից կենտրոնացված գնմամբ և մարդասիրական ճանապարհով տարբեր հիվանդությունների բուժման նպատակով ստացվել և մարզի բուժհաստատություններին է բաշխվել 198,326.195 հազ. ՀՀ դրամ  արժողությամբ տարբեր դեղամիջոցներ, որից՝ 143,550.44 հազ. ՀՀ դրամ արժողությամբ հակադիաբետիկ դեղամիջոցներ: 2021թ․ դրությամբ մարզպետարանի ենթակայության առողջապահական հիմնարկներում աշխատավարձի պարտքեր չեն գոյացել:
Սոցիալական պաշտպանության բնագավառ։ ՀՀ Արմավիրի «Մարզպետարանի կողմից իրականացվող ծրագրերի այլ նպաստներ բյուջեից» հոդվածով  2021թ․ ընթացքում դրամական օգնություն է հատկացվել  սոցիալապես անապահով 722 ընտանիքների` 25,935.0 հազ. դրամ գումարի չափով: 

Արմավիրի մարզպետարանում համապատասխան ընթացակարգով հաշվառված է եղել բնակարանային պայմանների բարելավման կարիք ունեցող հաշմանդամ դարձած` 105 զինծառայողների(ազատամարտիկների) ընտանիք, իսկ 2021թ․ հաշվառվել է 44-օրյա պատերազմի ժամանակ հաշմանդամ դարձած 4 և զոհված 15 զինծառայողի ընտանիք: Զինծառայողի կյանքին պատճառված վնասի դիմաց հատուցում ստանալու և զոհված (մահացած) զինծառայողի գերեզմանի բարեկարգման, տապանաքարերի պատրաստման և տեղադրման ծախսերի հատուցում ստանալու համար ՀՀ պաշտպանության նախարարություն են ներկայացվել 310 զոհված զինծառայողների ընտանիքների փաստաթղթեր, դատարանի օրինական ուժի մեջ մտած դատավճռով անհայտ բացակայող ճանաչված 16 զինծառայողի գործեր: ՀՀ պաշտպանության նախարարություն են ներկայացվել 91 զինհաշմանդամների դիմումները՝ վերոնշյալ կարգով սահմանված անհրաժեշտ փաստաթղթերի հետ միասին՝ պետության կողմից նրանց հատուցում տրամադրելու նպատակով:
Ընտանիքի, կանանց և երեխաների իրավունքների պաշտպանություն. 2021թ․ կազմակերպվել է 255 երեխայի կրթության առանձնահատուկ պայմանների կարիքի վկայագրումը, հանրակրթական դպրոցներից ստացվել են տեղեկություններ պարտադիր ուսուցումից դուրս մնացած 23 աշակերտների մասին,  ձեռնարկվել են հնարավոր բոլոր միջոցառումները նրանց ուսումնական պրոցեսում ընդգրկելու համար: ՀՀ ոստիկանության Արմավիրի մարզային վարչությունից ստացված հաշվառման մեջ գտնվող մուրացիկ, թափառաշրջիկ, իրավախախտ, հանցագործության կատարման մեջ մեղադրվող, անչափահաս երեխաների վերաբերյալ տեղեկատվության հիման վրա նրանց շրջանում  իրականացվել են համապատասխան աշխատանքներ,  արդյունքում  15 անչափահասներ դուրս են եկել հաշվառումից, 42 անչափահասների վարքագծի նկատմամբ իրականացվել է հսկողություն։ Սկզբնական հաշվառման վերցված առանց ծնողական խնամքի մնացած  5 երեխաների անձնական գործերը ներկայացվել են ՀՀ աշխատանքի և սոցիալական հարցերի նախարարություն՝ կենտրոնացված հաշվառման: Մարզի բնակիչ հանդիսացող 8 քաղաքացիներ հաշվառվել են, որպես որդեգրել ցանկացող անձինք, որպես որդեգրման ենթակա 1 երեխա և ներկայացվել է ՀՀ աշխատանքի և սոցիալական հարցերի նախարարություն՝ կենտրոնացված հաշվառման: Խնամատար ընտանիքում տեղավորված 3 երեխաների ընտանիքների նկատմամբ իրականացվել է մշտադիտարկում և նրանց հետ կնքված պայմանագրերը երկարացվել են: Երեխաների հիմնահարցերի ոլորտում առանցքային է համարվել երեխաների իրավունքների լիարժեք իրացման համար նպաստավոր պայմանների ստեղծումը։ Ընտանիքում ապրելու երեխայի իրավունքի իրացմանն ու ներդաշնակ զարգացմանն ուղղված գործողությունների շնորհիվ շարունակվել է իրականացվել ընտանիքների հետ վերամիավորում։
Տարածքային կառավարման, տեղական ինքնակառավարման, hամայնքային ծառայության  և հանրապետական գործադիր մարմինների տարածքային  ստորաբաժանումների գործունեությանն առնչվող  հարցեր
  2021թ․ ընթացքում ՀՀ Արմավիրի մարզի 40 համայնքներում  իրականացրել  են իրավական հսկողության աշխատանքներ։ Համայնքային ծառայության թափուր պաշտոնները զբաղեցնելու համար հայտարարվել են 59 մրցույթներ: Կայացել է 46 մրցույթ, որոնց մասնակցել է 67 քաղաքացի: Անցկացվել են 89 համայնքային ծառայողների ատեստավորումներ: 2021թ․ «Մաստեր Սթայլ» ՍՊԸ-ի հետ համատեղ մարզպետարանի շենքում կազմակերպվել և անցկացել են 200 համայնքային ծառայողների հերթական վերապատրաստման դասընթացներ, իսկ ՀՀ Կառավարման ակադեմիայի հետ՝ 78 ավագանու անդամների և 22 համայնքների ղեկավարների վերապատրաստումներ: 

ՀՀ ընտրական օրենսգրքի պահանջների կատարումն ապահովելու նպատակով ապահովվել է համագործակցություն համայնքների ղեկավարների, տարածքային ընտրական հանձնաժողովների, ՀՀ անձնագրային և վիզաների վարչության Արմավիրի, Վաղարշապատի, Մեծամորի և Բաղրամյանի բաժանմունքների հետ: 2021թ. հունիսի 20-ին և դեկտեմբերի 5-ին անցկացված Ազգային ժողովի և տեղական ինքնակառավարման մարմինների ընտրություների ընթացքում մշտապես ապահովվել է համագործակցություն և ընտրատարածքային ընտրական հանձնաժողովներին ցուցաբերվել է աջակցություն։

Զորահավաքային նախապատրաստություն. 2021թ. ընթացքում կազմակերպվել և համակարգվել  են մարզի, մարզպետարանի զորահավաքային նախապատրաստության և քաղաքացիական պաշտպանության, համայնքների, զորահավաքային առաջադրանք իրականացնող կազմակերպությունների քաղաքացիական պաշտպանության տարահանման և այլ պլանների մշակման և ճշգրտման աշխատանքները: Կազմակերպվել և անցկացվել են մարզի արտակարգ իրավիճակներում բնակչության պաշտպանության և քաղաքացիական պաշտպանության համակարգերի նախապատրաստման 2021թ․ հիմնական միջոցառումների պլանով նախատեսված հրամանատարաշտաբային, հատուկ տակտիկական ուսումնավարժություններ: Սահմանված կարգով վարվել են առկա գրանցամատյանները։ Շարքային կազմի պարտադիր զինվորական ծառայության 2021թ․ ամառային և ձմեռային զորակոչերի ընթացքում նախապատրաստվել և գումարվել են մարզային զորակոչային հանձնաժողովի նիստեր, ինչպես նաև իրականացվել են ՀՀ կառավարության որոշմամբ հաստատված վարժական հավաքների անցկացման նախապատրաստական միջոցառումներ: 

Զարգացման ծրագրեր, մոնիտորինգ և վերլուծություն.  Կազմվել է ՀՀ Արմավիրի մարզի 2017-2025թթ. զարգացման ռազմավարության իրականացման մարզի 2021թ. գործունեության ծրագրի նախագիծը, որը հաստատվել է ՀՀ տարածքային կառավարման և ենթակառուցվածքների նախարարի 19.05.2021թ. N 27-Լ հրամանով։ Կազմվել և ՀՀ տարածքային կառավարման և ենթակառուցվածքներ նախարարություն են ներկայացվել ՀՀ Արմավիրի մարզի 2017-2025թթ. զարգացման ռազմավարության իրականացման 2020թ. գործունեության ծրագրի տարեկան և 2021թ. գործունեության ծրագրի կիսամյակային մոնիտորինգի հաշվետվությունները՝ հաշվի առնելով նախարարություններից, գերատեսչություններից և համայնքներից ստացված տեղեկատվությունը։ 

Սուբվենցիոն ծրագրեր. 2021թ. ընթացքում աջակցություն է ցուցաբերվել մարզի համայնքների կողմից տնտեսական և սոցիալական ենթակառուցվածքների զարգացմանն ուղղված սուբվենցիայի հայտերի և տեխնիկական բնութագրերի մշակման, սահմանված կարգով ամբողջական փաթեթների կազմման և ՀՀ ՏԿԵՆ ներկայացման, ինչպես նաև ծրագրերի իրականացման ողջ ընթացքում: 2021թ. ընթացքում հավանության են արժանացել 38 համայնքների կողմից ներկայացված 60 սուբվենցիոն ծրագրեր՝ 2.86 մլրդ դրամ ընդհանուր արժեքով, որից պետական բյուջեի համաֆինանսավորումը կազմել է 1.114 մլրդ դրամ: 

Արտաքին կապեր. 2021թ. ընթացքում մարզը շարունակել է համագործակցությունը նախկինում հաստատված կապերով՝ Արմավիրի մարզի տնտեսության զարգացմանը նպաստող ներդրումային հնարավորությունների բացահայտման, մարզում հնարավոր ներդրողների ներգրավման և մարզի սոցիալ-տնտեսական զարգացմանը նպաստող համատեղ ծրագրեր իրականացնելու նպատակով: Տարվա ընթացքում աշխատանքներ են տարվել համագործակցության նոր կապեր ստեղծելու և նոր հուշագրեր ստորագրելու ուղղությամբ։ Կայացել է հանդիպում մարզպետի և Հայաստանում Նիդերլանդների արտակարգ և լիազոր դեսպանի միջև։

Մարզպետարանի գործունեության կազմակերպման ընդհանուր հարցեր
2021թ․ արդյունավետ աշխատանքներ են կատարվել մարզպետարանում գործավարության վարման, փաստաթղթերի ընդունման, հաշվառման և տնօրինման միասնական համակարգի պահպանման, մարզպետարանի կարիքների համար 2021թ․ պետական բյուջեով նախատեսված և համապատասխան ծախսային ծրագրերի իրականացման նպատակով գնվելիք ապրանքների, աշխատանքների և ծառայությունների անվանացանկում ընդգրկված ապրանքանյութական արժեքների ձեռքբերման, հաշվառման, մարզպետարանին ամրացված անշարժ գույքի նկատմամբ գույքային իրավունքների պաշտպանության և այդ գույքի արդյունավետ օգտագործմանն ուղղված միջոցառումների, մարզպետարանի վարչական շենքի կոմունալ ծառայությունների տեխնիկական, ինչպես նաև մարզպետարանի տրանսպորտային սպասարկման ապահովման  ուղղությամբ:

Հաշվետու ժամանակահատվածում մուտքագրվել է ընդհանուր քանակով  26772 և առաքվել  8199 փաստաթուղթ, ստացվել են քաղաքացիների 2486 տարաբնույթ դիմումներ, առաջարկություններ և բողոքներ։ Քաղաքացիներից ստացված բոլոր նամակներին տրվել է օրենսդրությանը համապատասխան ընթացք։ 

Իրավական հարցեր. 2021թ․ ընթացքում մարզպետի կողմից ընդունվել է 671 որոշում, որոնք ներկայացվել են տարածքային կառավարման ոլորտը համակարգող փոխվարչապետին և դրանց նկատմամբ իրավական հսկողության արդյունքում գնահատվել են իրավաչափ: Օրենսդրական տեխնիկայի կանոնների կիրառման իրազեկման ուղղությամբ պարբերաբար համայնքներ, մարզային ենթակայության հանրակրթական ուսումնական, ինչպես նաև բժշկական հաստատություններ են ներկայացվել մեթոդական շրջաբերական գրություններ: Մարզպետարան ներկայացված տարբեր ոլորտներին վերաբերող նորմատիվ իրավական ակտերի նախագծերի վերաբերյալ մշակվել և ներկայացվել են հիմնավորված առաջարկություններ, որոնք իրատեսական են գնահատվել և իրենց ուրույն տեղ են գտել շրջանառվող նախագծերում:  
Անձնակազմի կառավարում. 2021թ. մարզպետարանի հաստիքային միավորների թիվը եղել  է 129-ը, ապա՝ 96, քաղաքացիական ծառայողների հաստիքների թիվը 108-ից նվազել է՝ դառնալով 75։ 31․12․2021թ. դրությամբ մարզպետարանում քաղաքացիական ծառայության ժամանակավոր թափուր պաշտոնների թիվը 12-ն է, որոնցից 2-ը համալրված են պայմանագրային աշխատողներով։ Քաղաքացիական ծառայության պաշտոնից ազատվել են՝ 8 քաղաքացիական ծառայողներ։ 2021թ. մարզպետարանում հայտարարվել է 7 մրցույթ։ Միաժամանակ հայտարարվել է մրցույթ «Արմավիրի Զարիշատ (Արամ) Մարտինի Մկրտչյանի անվան բժշկական կենտրոն» ՓԲԸ տնօրենի թափուր պաշտոնը զբաղեցնելու համար։ 
Պետական ոչ առևտրային կազմակերպության տնօրենի և տնօրենի պաշտոնակատարի պարտականություններից ազատվել է համապատասխանաբար՝ 10 և 14 անձ: Երկարաձգվել է մարզպետարանի ենթակայության 1 առողջապահական կազմակերպության տնօրենի հետ կնքված աշխատանքային պայմանագրի ժամկետը:
Տեղեկատվության և հասարակայնության հետ կապեր. Ոլորտը համակարգող օրենսդրությամբ սահմանված կարգով ապահովվել է  Արմավիրի  մարզպետի, մարզպետարանի  գործունեության  վերաբերյալ  հաuարակության  իրազեկումը` մամուլի հաղորդագրություններ,  տեղեկանքներ,  հաշվետվություններ, ծրագրեր, հայտարարություններ, պարտադիր  հրապարակման  ենթակա  այլ  տեղեկատվական  բնույթի նյութեր մարզպետարանի պաշտոնական կայքի, ֆեյսբուքյան էջի, ինչպես նաև ԶԼՄ հարթակներով տարածելու միջոցով: Առանձին դեպքերում ապահովվել է նաև համայնքապետարաններին և մարզպետարանի ենթակայությամբ գործող կրթական ու առողջապահական հաստատություններին վերաբերող տեղեկությունների լուսաբանումը:
Աջակցություն է ցուցաբերվել Համայնքային կառավարման տեղեկատվական համակարգի շահագործման և «Mulberry» էլեկտրոնային փաստաթղթաշրջանառության համակարգի միջև փոխգործակցության ապահովման, ինչպես նաև համայնքապետարաններում պաշտոնական կայքերի ներդրման և վարման աշխատանքներին: 
     6

